
      Aos 153 traballador@s da recollida do lixo de Lugo que se enfrontaron a un inimigo moi poderoso e con apoio mediático, ACS de Florentino Pérez, mantiveron a unidade durante 59 días de folga e conseguiron un convenio xusto.

    

  


  
    
      


      Eles comem tudo


      Eles comem tudo


      Eles comem tudo


      E não deixam nada


      Vampiros, Zeca Afonso


      


      


      “A época é interesante. Nada


      resiste á descomposición de como eramos antes


      ….


      Os vencidos perciben


      que volve ser o seu tempo. A situación


      é esta, delicada pero interesante”.


      Mª do Cebreiro e Daniel Salgado, A Guerra


      


      


      “Os economistas da corrente dominante, se ben se presentan como científicos comprometidos co coñecemento obxectivo, nas últimas décadas foron aliñándose cada vez máis cos intereses dos ricos. E fixérono… eliminando da análise económica o estudo do poder”.


      McQuaig, Linda e Brooks, Neil, El problema de los super-millonarios. Cómo se han apropiado del mundo los super-ricos y cómo podemos recuperarlo


      


      


      “O meu estado de ánimo sintetiza estes dous sentimentos e supera-os: som pessimista com a inteligência, mas otimista pola vontade”.


      Romain Rolland, citado por Antonio Gramsci, Cartas do cárcere


      


      

    

  


  
    
      Abreviaturas


      BCE: Banco Central Europeo


      BM: Banco Mundial


      BPI: Banco de Pagamentos Internacional


      CA: Consellos de Administración


      CCAA: Comunidades Autónomas


      CE: Comisión Europea


      EPA: Enquisa sobre a Poboación Activa


      ERT: European Round Table of Industrialists


      ET: Estatuto dos Traballadores


      EUA: Estados Unidos de América


      FAES: Fundación para el Análisis y el Desarrollo


      FED: Federal Reserve System


      FEDEA: Fundación de Estudios de Economía Aplicada


      FMI: Fondo Monetario Internacional


      MMPP: medios de produción


      OIT: Organización Internacional do Traballo


      ONU: Organización de Nacións Unidas


      PIB: Produto Interior Bruto


      PIGS: Portugal, Italy, Greece and Spain


      PIIGS: Portugal, Ireland, Italy, Greece and Spain


      RAI: Renda Activa de Inserción


      RB: Renda Básica.


      RE: Reino de España


      RU: Reino Unido


      S&P: Standard & Poors


      SEC: U.S. Securities and Exchange Commission


      SGM: Segunda Guerra Mundial


      SPEG: Servizo Público de Emprego de Galiza


      SS: Seguridade Social


      TINA: There Is Not Alternative (non hai alternativa)


      TNCs: empresas transnacionais


      TXUE: Tribunal de Xustiza da Unión Europea


      

    

  


  
    
      Introdución


      Vigo, 1º de Maio. A crise estaba nos seus inicios. O paro de longa duración, a pobreza e a exclusión social aínda non se despregaran con toda a dureza con que o farían en pouco tempo. O secretario xeral da Confederación Intersindical Galega afirma que participamos nun enfrontamento polo poder entre dúas clases sociais, a das traballadoras e a do capital. Maio de 2011, miles e miles de indignadas enchen rúas e prazas das principais cidades do Reino de España, berran, Que non, que non, que non nos representan e Non somos mercadorías en mans de políticos e banqueiros. Setembro de 2011, Ocuppy Wall Street populariza desde Nova York o lema somos o 99%, denunciando o aumento das desigualdades sociais e o ascenso escandaloso da concentración da riqueza e o poder. Maio de 2014, as eleccións europeas certifican a irrupción de Podemos como fenómeno político, social e electoral. O seu grupo dirixente populariza o termo casta para se referir a un colectivo de políticos e empresarios corruptos que gobernan a sociedade en defensa dos seus privilexios. Maio de 2015, nas eleccións municipais, candidaturas de unidade popular e cidadá converten a denuncia da casta dominante en gobernos alternativos nas principais cidades galegas, catalás, vascas e españolas. Distintas linguaxes, clases sociais, casta de políticos e banqueiros, 99%, para expresar a convicción de que a sociedade está atravesada por conflitos de intereses que enfrontan dous bloques ben definidos e que un dos bloques, unha pequena minoría, acapara o poder económico e político. Máis do 60 por cento das persoas entrevistadas en seis países (Brasil, EUA, India, Reino de España, Reino Unido e Sudáfrica) cren que os ricos teñen unha excesiva influencia na política e que os gobernos están ao seu servizo1. Os pobos, a xente, a cidadanía consideran que os gobernantes non cumpren a súa parte do pacto social, non velan polos intereses da maioría. A porcentaxe de descontentas chega ao 80 por cento no Reino de España. Os efectos da crise, o aumento do paro, a pobreza e a desigualdade están sen dúbida na orixe desta desafección. En significativo contraste, os economistas da corrente ortodoxa e dominante e os medios de comunicación e persuasión de masas ignoran as relacións de poder que estruturan a sociedade. Os conceptos de clase social, loita de clases e poder quedan fóra das seccións de economía dos grandes media , “En economía... o poder aparece como escondido até o punto de que a un lle parece que toda a teoría económica da corrente principal – hoxe omnipresente - tivese como fin fundamental agochar a existencia do poder na economía”2. O poder é o grande ausente das facultades e os manuais de economía. Se as graduadas e doutoras en economía poden acadar as súas titulacións sen repararen nunca na existencia do poder nas relacións económicas, como vai aparecer este concepto nos artigos e reportaxes, necesariamente máis breves, de divulgación? Este esquecemento, esta ausencia, son máis rechamantes porque existe unha importante literatura que describe as clases sociais, as relacións de poder que existen entre elas, e a arquitectura do poder do capitalismo occidental no comezo do S. XXI. Da súa lectura deducimos catro conclusións. A primeira é que si existen clases sociais e que se poden localizar e describir cun alto grao de precisión. A segunda, que para comprendermos as relacións existentes entre as clases sociais debemos realizar aproximacións sucesivas: desde a internacional á estatal e á nacional. A verdadeira clase dominante é unha nova clase, a clase corporativa, que excede as fronteiras. A terceira conclusión é que as clases dominantes, lideradas pola clase corporativa, desenvolven desde hai case 40 anos unha organizada, intelixente e teimuda ofensiva para aumentaren a súa riqueza e poder e eliminaren as conquistas históricas das clases traballadoras, da gran maioría social. A cuarta conclusión é que un dos resultados desta ofensiva é un enorme aumento da desigualdade na distribución da renda e a riqueza e un extraordinario ascenso da concentración do poder económico e político. Esa concentración de poder, case sen precedentes, ameaza a democracia e a aspiración de conseguir unha distribución máis xusta da riqueza, soños polos que xeracións de seres humanos traballaron e loitaron antes ca nós. Para que a liberdade e a igualdade sexan posíbeis debemos limitar ou acabar co poder dos poderosos, os seus inimigos. Mais antes cómpre coñecer a magnitude do poder que acumulan.


      


      Catro niveis da xerarquía de poder: internacional, europeo, estatal e nacional.


      Nos últimos anos publicáronse numerosas investigacións que estudan e describen as clases sociais desde o ámbito mundial ao estatal e nacional. As novas ferramentas informáticas, e o tratamento de grandes volumes de datos que facilitan, permiten calcular a capacidade de control da economía que acaparan grupos moi pequenos de capitalistas e xestores. O obxectivo deste libro é sintetizar e difundir algunhas desas investigacións sobre o poder e as clases sociais no comezo do S. XXI. Para o facermos analizaremos catro niveis da estrutura de poder nas sociedades capitalistas.


      O primeiro, o do capitalismo occidental. Ao se desenvolver e impor a hexemonía do capitalismo financeiro e globalizado emerxe unha clase corporativa, descrita no capítulo I, que controla, dirixe e domina a economía da Tríade, América do norte, Europa, Xapón, Australia e Nova Zelandia. Esta clase corporativa internacional, tamén chamada clase de Davos, articúlase coas elites dominantes propias de cada Estado. A concentración da riqueza e o capital e do poder de control da economía mundial en mans da clase corporativa, que se comenta no capítulo II, esixe definir a orde que nos somete como un novo feudalismo.


      En Europa os Estados cedéronlle soberanía e competencias a unha nova estrutura supraestatal carente de lexitimidade democrática, a Unión Europea, até se constituír un poder cada vez máis afastado do control democrático dos pobos e que actúa cunha enorme autonomía. A falta de democracia é especialmente acentuada na Zona Euro. A estrutura de poder da Unión Europea será o segundo nivel da nosa análise. No capítulo III tentamos responder esta pregunta: quen goberna realmente en Europa?


      O terceiro nivel da estrutura de poder é o dos Estados. No Reino de España existe unha configuración de clases que describiremos combinando varios criterios: 1) nivel de ingresos; 2) control e autonomía ou subordinación no traballo; e 3) relación cos medios de produción, propiedade ou dependencia. Os datos expostos no capítulo IV indican que as clases traballadoras son unha ampla maioría, ao redor do 70 por cento da poboación activa3. No cume da pirámide social unha moi pequena elite de propietarios e altos directivos, non máis do 0,005 por cento da poboación, exerce o control dun enorme poder económico no Estado español4.


      Agora podemos enfocar o obxectivo no nivel nacional. Neste cuarto nivel estudaremos a situación das clases sociais en Cataluña e Galiza. A socióloga Subirats dirixiu durante 20 anos unha investigación sobre as clases sociais en Cataluña5. A duración do estudo e o número de persoas entrevistadas fornécenos unha descrición cualitativa e cuantitativa das clases sociais, e da súa evolución nas dúas décadas anteriores á crise, que expomos no capítulo V. Boa parte das conclusións ás que chega pódense extrapolar a calquera das nacións e rexións do Estado. Non existe un estudo comparábel recente da sociedade galega, mais dos datos de salarios e tributación, analizados no capítulo VI, dedúcese que o peso da clase traballadora e dos seus segmentos máis baixos é superior en Galiza ao que ten en Cataluña e no conxunto do Reino de España e que unha parte moi importante das clases traballadoras galegas traballan e viven na permanente inseguridade propia do precariado.


      


      
        
          1 Intermon-Oxfam (2014), Gobernar para las élites. Secuestro democrático y desigualdad económica, p. 11.

        


        
          2 Santos Castroviejo, Iago (2013), La élite del poder económico en España. Un estudio de redes de gobernanza empresarial, p. 221.

        


        
          3 Antón, Antonio (2104), Sujetos y clases sociales.

        


        
          4 Santos Castroviejo, Iago (2013), La élite del poder económico en España. Un estudio de redes de gobernanza empresarial.

        


        
          5 Subirats, Marina (2012), Barcelona: de la necesidad a la libertad. Las clases sociales en los albores del siglo XX.

        

      

    

  


  
    
      


      Figura 1. Catro niveis da xerarquía de poder: internacional, europeo, estatal e nacional

      A liberalización da economía e a flexibilización dos mercados de traballo produciu a erosión dos dereitos laborais conquistados nas 3 décadas posteriores á Segunda Guerra Mundial (SGM). O aumento dos contratos temporais de moi curta duración e da contratación a tempo parcial xunto á crecente individualización das relacións laborais creou unha nova clase de traballadoras caracterizadas pola inseguridade laboral e vital, e a falta de protección social, o precariado, ao que dedicamos o capítulo VII.


      Desde que existe historia e Estado, a sociedade escindiuse en clases de seres humanos con intereses enfrontados. Os testemuños escritos certifican que as clases dominantes foron sempre conscientes dos seus intereses e da necesidade de os defenderen, coa maior violencia, fronte á esporádica rebelión das de abaixo. En todo tempo as excluídas ergueron a esperanza dunha sociedade máis xusta. O capítulo VIII presenta unha escolma das advertencias dos poderosos e das voces das rebeldes, desde hai cinco mil anos até hoxe mesmo, e detense especialmente en glosar dous textos pioneiros da contrarrevolución capitalista en curso, Ataque ao sistema de libre empresa e A crise da democracia.


      As seccións de economía dos medios de comunicación e persuasión de masas ignoran totalmente as condicións, horarios abusivos, repetición de movementos, monotonía das tarefas, incumprimento da normativa laboral, e baixos salarios, en que se desenvolve o traballo de millóns de persoas das clases traballadoras. Porén, nesas condicións transcorren as mellores horas dos mellores anos das súas vidas e determinan a saúde física, psíquica e social da maioría. No capítulo IX quixemos dar voz a cinco traballadoras que nos contan as súas historias de xente que non existe.


      Hai trece mil trescentos millóns de anos unha violenta expansión deu lugar ao universo do que somos parte. De a distribución da materia ser perfectamente homoxénea non existirían as galaxias, as nebulosas, os sistemas solares, a vida, a intelixencia e a historia. Tampouco as clases sociais. As pequenas irregularidades na distribución da materia, en colaboración coa atracción gravitacional ou a curvatura do espazo -tempo, provocaron que ao redor dos puntos de maior densidade se formasen núcleos de materia que co tempo deron orixe a galaxias, estrelas, planetas, á estrutura do universo tal e como a coñecemos. A historia da nosa especie semella seguir o mesmo patrón. Os pequenos núcleos de riqueza e poder tenden, actuando como o centro dun remuíño, a aumentaren de volume despoxando a maioría, illada en moléculas incapaces de se subtraeren á forza centrípeta do poder. Como nunha espiral, unha e outra vez as clases subalternas érguense, reclaman o que é seu, o común, e son derrotadas e pagan a derrota con décadas ou séculos de servidume, ou vencen para recuperaren espazos de autonomía e liberdade. Despois gozan das novas liberdades conquistadas nas súas vidas boas e adormecen. O poder reconstrúese inventando novas forzas de opresión e a historia inicia unha nova elipse. O natural é a concentración do poder a riqueza. A construción da civilización, que implica, a domesticación dos poderosos, esixe un esforzo de comprensión, de organización, de politización, de solidariedade, e a combinación da esperanza utópica co pragmatismo monótono e prosaico. A última gran domesticación do poder, que na nosa época se chama capital, veu precedida dun século de esforzos para construír organizacións autónomas das clases traballadoras, da creación do primeiro Estado que quixo ser socialista, e da derrota do fascismo nunha guerra cruel e terríbel na que pereceron decenas de millóns de seres humanos. O capital aceptou durante 30 anos as rédeas con que o suxeitaban as forzas do traballo para se espreguizar nos anos setenta e avanzar decidido desde os anos oitenta do século pasado. Cando acordamos, o tiranosauro, cos seus cairos ameazantes, xa estaba aí. E nós, que coidabamos vivir en democracia, soubemos que a capacidade de decidir xa non era nosa, da xente do común, e que unha pequena minoría se apropiaba dos bens e das liberdades que tanto nos custará conseguir. Non sabemos que curso seguirá o río da liberdade e a igualdade, o futuro non é previsíbel, mais si podemos intentar comprender cales son as transformacións que permitirían pór a capacidade produtiva común e o coñecemento acumulado por xeracións de seres humanos ao servizo das vidas das mulleres e homes vivos para as afastaren das gadoupas do capital morto. O capítulo X quere imaxinar cales serían hoxe as condicións da liberdade e a igualdade social para a inmensa maioría. Da liberdade e igualdade posíbeis hoxe. Da que só nós somos responsábeis.


      

    

  


  
    
      Tres notas


      A existencia de clases sociais dá conta dunha parte da estrutura social e das fontes da desigualdade. O movemento pola liberación da muller e a economía feminista ensináronos a ver que as mulleres traballan máis horas, perciben menos ingresos e posúen menos patrimonio que os homes. Como consecuencia da sobrecarga de traballo padecen peor saúde física e psíquica. Unha descrición do poder na sociedade esixe incluír xunto á pirámide que subordina o traballo ao capital outra que reflicta a desigualdade de xénero da que nos beneficiamos os homes e o capital. A análise desta segunda fonte de desigualdade sería materia doutro libro.


      No texto utilizarei preferentemente o xénero feminino, agás cando me refira a grupos e clases sociais poderosos, o poder continúa a ser masculino.


      Para facilitar a consulta das fontes cando, nunha sección, cite reiteradamente unha obra, figurará, entre parénteses, despois da autora, a páxina correspondente.


      

    

  


  
    
      1. A hexemonía no capitalismo occidental: a clase corporativa internacional


      1.1. A organización da clase corporativa


      A globalización do economía capitalista produciu unha nova clase dominante do capitalismo occidental que algunhas autoras denominan clase corporativa internacional. A clase corporativa está formada por un grupo moi reducido de persoas extraordinariamente ricas, os altos directivos das empresas transnacionais (TNCs) e os principais responsábeis dos organismos de goberno da economía capitalista da Tríade (América do Norte, Europa e parte de Asia). Os membros desta clase alternan a xestión das grandes TNCs con postos de responsabilidade nos gobernos dos Estados e, no caso da Unión Europea, dos organismos de dirección supraestatal. Esta alternancia (política de portas xiratorias) garante que os intereses da clase corporativa e das empresas TNCs sexan tidos moi en conta polos gobernos cando deben tomar decisións, especialmente de política económica. A clase corporativa ten unha conciencia absoluta dos seus intereses, é un verdadeiro partido político. Mantén clubs exclusivos que redactan relatorios nos que sinalan liñas de actuación estratéxicas ao servizo dos seus intereses. Ademais celebra encontros periódicos que serven para dar cohesión ao grupo, intercambiar contactos e información e facer propostas que son escoitadas con atención polos gobernos. Un dos encontros máis importantes é o que se celebra anualmente en Davos, Suíza. Algunhas autoras refírense á clase corporativa como “a clase de Davos”. As principais organizacións que articulan o poder internacional da clase corporativa son 1) as empresas TNCs, 2) os organismos de xestión da economía internacional, 3) as axencias de cualificación, 4) os clubs e encontros da elite, 5) os think tanks e 6) os medios de persuasión e comunicación de masas. Esta clase controla, mediante participacións nas accións, as grandes empresas transnacionais. Ademais os seus membros dirixen os organismos de xestión da economía capitalista occidental, entre os que salientan o Banco Mundial (BM), o Fondo Monetario Internacional (FMI) e o Banco de Pagamento Internacional (BPI). As empresas TNCs participan no capital das axencias de cualificación, que son as encargadas de certificar a solvencia das mesmas TNCs das que son propiedade. A clase corporativa organiza clubs e encontros periódicos que lle serven para establecer contactos e concertar as grandes liñas estratéxicas da política económica mundial que despois aplicarán os organismos de xestión da economía mundial e os gobernos democráticos. A clase corporativa financia unha extensa rede de think tanks (suxeríronse varias alternativas para a tradución ás linguas romances, a que máis me gusta é “laboratorio de ideas”), que teñen como función producir ideas e propor políticas ao servizo dos intereses da clase corporativa. Os think tanks realizan un importantísimo labor na elaboración de argumentos que xustifiquen as políticas a favor da desigualdade e da destrución dos dereitos políticos, económicos e sociais dos pobos e clases subalternas. A clase corporativa é moi xenerosa no seu financiamento polo que dispoñen de magníficos medios humanos e materiais. No Reino de España salientan FEDEA, o laboratorio de ideas financiado polas grandes empresas, e FAES, a fundación do Partido Popular, presidida por José María Aznar. Finalmente os grandes medios de comunicación, xornais, cadeas de radio e televisión, encárganse de transmitir á poboación as propostas elaboradas polos Think Tanks e de convertelas, mediante a repetición incesante, en sentido común: eu non cobrarei unha pensión, os servizos públicos son unha carga insoportábel, Venezuela non é unha democracia... Noam Chomsky refírese aos medios de comunicación como medios de persuasión de masas para subliñar a súa función de adoutrinamento das poboacións. Viçenc Navarro prefire a fórmula, máis matizada, medios de comunicación e persuasión de masas. A propiedade garante a fidelidade dos principais media ao gran capital. A familia Agnelli posúe importantes participacións en La Stampa, Corriere della Sera, Le Monde e prestixiosas editoriais; as familias Rothschild, Cadbury e Schroeder en The Economist; Murdoch en The Times e The Sun; Les Echos, francés, está en mans do home máis rico do país, Bernard Arnault; Warren Buffet posúe 69 diarios rexionais en EUA6; Carlos Slim, o multimillonario mexicano é o primeiro accionista de The New York Times e un dos accionistas de referencia de El País. A relación de grandes medios en mans dos máis ricos ocuparía páxinas e páxinas. Non existe pluralismo informativo real, só unha defensa reiterada, por parte de todos os grandes medios, do capitalismo e da necesidade de máis reformas neoliberais.


      
        
          6 “El poder financiero global controla ya los principales medios de comunicación”, Tendencias 21, http://www.tendencias21.net.

        

      

    

  


  
    
      


      Figura 2. A organización do poder da clase corporativa internacional.

              FAES ingresou máis de 30 millóns de euros, exactamente 31.574.019 millóns, en subvencións públicas desde o ano 2003. O diñeiro chegou do Ministerio de Asuntos Exteriores e do Ministerio de Cultura. O dato procede da súa memoria anual no epígrafe “Subvencións, doazóns e legados”. O total de ingresos recibidos, entre públicos e privados, é de case 42 millóns de euros. A Fundación para el Análisis y el Desarrollo é unha organización do Partido Popular e defende políticas extremadamente liberais como a redución do salario mínimo interprofesional que lle parece excesivo. Esperanza Aguirre e Pedro Schwartz, que son membros do seu padroado, propoñen acabar coas subvencións a sindicatos e partidos políticos. Schwartz nun artigo defende, “a eliminación total das subvencións a sindicatos, organizacións empresariais e tamén a partidos, para pasaren a se financiar coas achegas dos seus afiliados, levaría a un saneamento profundo da nosa vida social e política”. Esta incoherencia, solicitar a eliminación de subvencións públicas para partidos e sindicatos ao tempo que se reciben máis de 31 millóns de euros, revela o currículo oculto neoliberal: pór o público ao servizo dos intereses privados da elite dominante.


              Fonte: Antonio Maestre, http://www.lamarea.com/2014/07/05/faes-cobro-mas-de-30-millones-de euros-en-subvenciones-desde-el-ano-2003/, 5 de xullo de 2014.


              FEDEA defínese a si mesma como fábrica de ideas. É desde 1985 o laboratorio de ideas da gran patronal. Os actuais patróns da fundación son Abertis, BBVA, Banco Sabadell, Banco de España, La Caixa, Banco Popular, Iberdrola, Bolsa de Madrid, Fundación Ramón Areces (El Corte Inglés), Bankia, Banco de Santander, Repsol, Corporación Financiera Alba, Telefónica e ACS (Florentino Pérez). Desenvolve campañas sostidas no tempo en defensa das reformas laborais. A súa proposta estrela é o contrato de traballo único.

            
          

        
      


      1.2. As axencias de cualificación, un exemplo de propiedade en círculo


      As axencias de cualificación son empresas TNCs que desempeñan unha función moi importante dentro da organización da clase corporativa, certifican a calidade dos activos financeiros. Se unha empresa privada ou un goberno quere emitir accións, solicitar créditos ou emitir bonos debe solicitar unha cualificación emitida por unha axencia. As axencias empregan un sistema de notas que mesturan letras e os signos positivo e negativo. As cualificacións van desde a máis alta, a triplo A (AAA), á máis baixa a D (suspensión de pagamentos), pasando por AA+, AA, A+ … BB… Unha cualificación alta indica que a empresa ou goberno emisor é moi solvente e poderá obter financiamento a baixo tipo de xuro xa que o risco para os prestamistas é pequeno. Unha mala cualificación obrigará a empresa ou goberno emisor a pagar altos tipos de xuro xa que o risco da emisión é, segundo a axencia, elevado. A redacción e emisión de informes dálles ás axencias un enorme poder sobre as outras empresas e, o que é moito máis importante, sobre os Estados. Tres axencias, Standard & Poors (S&P), Moody´s e Fitch acumulan o 95 por cento do negocio mundial das cualificacións. Werner Rügemer describe o que chama capitalismo occidental a partir da análise da propiedade das axencias7. Os propietarios das axencias son tamén propietarios dos clientes das axencias, que dicir, das empresas multinacionais e das entidades financeiras máis importantes. As axencias de cualificación certifican a solvencia dos activos financeiros que emiten empresas cuxos propietarios son tamén propietarios das axencias. Estas relacións de propiedade crean unha densa rede de intereses e participacións cruzadas e un conflito de intereses que fai imposíbel crer na veracidade das cualificacións emitidas polas axencias. O esquema sobre a estrutura de propiedade de Standar & Poors proposto por Rügemer pode aplicarse paso por paso ás outras dúas axencias.


      


      A quen pertence Standard & Poor´s?


      Propietario I: McGraw Hill


      McGraw Hill comprou S&P en 1966. McGraw é un grupo empresarial que edita revistas e posúe medios de comunicación, edita libros de texto para estudantes de secundaria e universidade e para a formación avanzada de profesionais.


      Propietario II: fondos de alto risco e outros


      Os propietarios de McGraw Hill son os membros da xunta directiva, entre eles o presidente Harold McGraw III que posúe menos dun 1% das accións. Os maiores propietarios son algúns dos fondos de alto risco máis importantes do mundo.


      


      
        
          
            	
              


              Táboa I. Participacións dos fondos de alto risco no capital de MacGraw Hill

            
          


          
            	
              Capital World

            

            	
              BlackRock

            

            	
              Vanguard

            

            	
              State Street

            

            	
              T. Rowe Price

            

            	
              Washington Mutual

            

            	
              Bank of New York

            

            	
              Fidelity

            

            	
              Oppenheimer Funds

            

            	
              Morgan Stanley

            

            	
              Allianz Global

            

            	
              TOTAL

            
          


          
            	
              13,20%

            

            	
              4,70%

            

            	
              4,70%

            

            	
              4,60%

            

            	
              3,50%

            

            	
              2,95%

            

            	
              1,20%

            

            	
              4,07%

            

            	
              2,83%

            

            	
              2,61%

            

            	
              2,27%

            

            	
              46,63%

            
          

        
      


      Fonte: Elaboración propia a partir de Rügemer, Werner, Op. Cit., p. 74.


      


      Propietario III: a quen pertencen os fondos de alto risco?


      Por exemplo, a quen pertence BlackRock8, que “é o maior xestor de activos do mundo e é, xunto con Goldman Sachs, o axente financeiro con maior grao de influencia no Goberno estadounidense” , copropietario de McGrawHill? Pois ben, BlackRock pertence a Pittsburgh National Corporation, un banco de investimento estadounidense, ao banco de investimento inglés Barclays e ao banco de investimento estadounidense Bank of America Merrill Lynch. Outros propietarios son Verizon (tecnoloxía da información), a reaseguradora suíza Swiss Re, unha construtora de vivendas, os maiores fondos de investimento privados e unha empresa que se define a si mesma como os “líderes mundiais en comunicación estratéxica, corporativa e financeira” e que asesora grandes empresas e bancos. E a quen pertencen os propietarios de BlackRock? “A resposta levaríanos novamente ao círculo (ampliado) dos propietarios de S&P e dos propietarios dos propietarios, cos que xa tropezamos en diferentes niveis” (Rugëmer, 79).


      


      
        
          
            	
              Propietario I: McGraw Hill.


              Propietario II: McGraw Hill é propiedade dos fondos de alto risco, vimos que entre 11 posúen case o 47% do capital de McGraw Hill. Os fondos de alto risco son tamén propietarios de parte do capital de grandes empresas estadounidenses e alemás e doutras empresas propietarias de McGraw Hill.


              Propietario III: os fondos de alto risco propietarios de McGraw Hill son propiedade de bancos de investimento estadounidenses e británicos, grandes empresas, reaseguradoras..

            
          

        
      


      


      De continuarmos a preguntar pola propiedade destes propietarios chegariamos a novos círculos de propietarios. McGraw Hill posúe Standar & Poor´s. Varios fondos de alto risco posúen case o 50% de McGraw Hill. Capital World, o principal accionista de S&P con máis do 13 por cento do seu capital, é grande accionista de 510 grupos empresariais e bancos multinacionais. En EUA posúe participacións case só en empresas representadas no índice 500 de S&P: IBM, Microsoft, Apple, Google, Chevron, Royal Dutch Shell (petróleo), McDonalds, Coca Cola, J.P. Morgan, Chase (banco de investimento), Bank of America, Citigroup (propietario da autoestrada que percorre Galiza desde Tui a A Coruña), Goldman Sachs, Lockeed Martin (armamento), Berkshire Hathaway (propiedade de Warren Bufett, o cuarto home máis rico do mundo en 2013), Eli Llily (farmacéutica), Phillip Morris e Boeing. Tamén posúe participacións que van do 3% ao 10% en importantes empresas alemás: Bayer, Siemens, Volkswagen, Lieden, Infineon, Fraport, SAP, Continental. Capital World non só está presente en McGraw Hill senón tamén nas outras empresas que son propietarias de McGraw... Os fondos de alto risco son propiedade de grandes bancos. Quen posúe os bancos? Os propietarios de S&P. O círculo de propietarios péchase.


      
        
          7 Rügemer, Werner (2013), Las agencias de calificación. Una introducción al poder del capital. A maioría dos datos desta sección e das dúas seguintes están tomados desta obra.

        


        
          8 Black Rock, a maior xestora de fondos do mundo, xestiona un patrimonio de máis de 4 billóns de euros. Se fose un país estaría só por detrás de EUA, R.P.China e Xapón.

        

      

    

  


  
    
      


      Figura 3. A organización do poder da clase corporativa internacional.

      No consello de administración de MacGraw Hill están representadas varias sociedades: Evercore Partners, Lloyds Banking Group, Coca Cola, Averdale Holdings, Strategic Investment, British Telecom, State Farm Insurance e o grupo financeiro Eli Lilly. É moi instrutivo repasar a traxectoria dalgúns membros do consello de administración de MacGraw que alternan ou comparten responsabilidades nas empresas TNCs (sector privado), con predilección por entidades financeiras, con postos de responsabilidade en organismos públicos nacionais ou internacionais ou nos gobernos (sector público). Estas traxectorias profesionais garanten que os intereses do gran capital serán trasladados ás políticas públicas por xente da casa. Cando os responsábeis volvan ao sector privado serán xenerosamente recompensados con postos de dirección ou nomeamentos nos consellos de administración das TNCs retribuídos con enormes ingresos.


      Peter Altman. Despois de traballar no banco de investimento Lehman Brothers (privado) ocupou a responsabilidade de secretario adxunto do Tesouro dos EUA (público). De alí pasou ao fondo de alto risco Blackstone (privado). Posteriormente foi secretario adxunto do Tesouro dos EUA (público). Ao abandonar a administración estadounidense crea o fondo de alto risco Evercore Partners (privado) do que é representante no consello de administración de McGrawHill (privado).


      Hilda Ocho-Brillembourg. Foi executiva do BM (público, supraestatal). Máis tarde funda con outros dous executivos do BM, un fondo de investimento, Strategic Investment Group (privado). Actualmente senta nos consellos de administración de General Mills e Fulbright Association (privados) e no comité da ONU que xestiona os fondos de pensións da organización (público, supraestatal).


      A lectora pode aplicar o concepto de portas xiratorias a estas dúas traxectorias profesionais. Da dirección de importantes empresas privadas aos organismos dirixentes do capitalismo occidental e de volta á empresa privada. Que intereses van defender no Tesouro dos EUA e no BM senón os das empresas e grandes fortunas que lles deron e lles darán de comer?


      1.3. Funcións da estrutura de propiedade en círculo


      Para Rügemer esta estrutura de propiedade en círculo cumpre cinco funcións:


      1) Reducir o risco: cada capitalista individual ou grupo ten distribuído o seu capital en múltiples participacións de moitas empresas, bancos, fondos... se o valor dunha participación diminúe, outras aumentan, “non pór todos os ovos na mesma cesta”.


      
        	Conseguir influencia: ao participar no capital das axencias de cualificación un fondo de alto risco ou un banco de investimento pode premer para que as cualificacións dunha empresa na que ten participación sexan favorábeis, ou as das empresas que quere mercar sexan negativas e fagan máis barata a adquisición.


        	Tecer unha rede de intereses cruzados que favorece a cohesión e solidariedade de clase, así como o recoñecemento dos integrantes desa clase e os seus contactos e organización.


        	Facilitar a dinámica das portas xiratorias que leva dunha empresa privada a un organismo estatal ou supranacional de dirección da política económica. Garántese así que estes organismos promovan políticas que defendan os intereses das grandes empresas capitalistas e dos grupos financeiros.

      


      


      
        	
          
            
              
                	
                  PORTAS XIRATORIAS. TONY BLAIR. UN (MAL) EXEMPLO


                  Como primeiro ministro británico Tony Blair continuou as políticas neoliberais e pro -finanzas que inaugurara Margaret Thatcher. En política exterior foi un fanático defensor da invasión de Iraq, un dos grandes crimes da nosa época, que mergullou o país na violencia e destruíu o Estado iraquí. Despois de defender, desde a súa responsabilidade no goberno, os intereses da industria petroleira occidental, vive agora opulentamente a cobrar dos seus antigos protexidos. Posúe unha mansión en Londres valorada en cinco millóns de euros e outra de sete millóns. Viaxa en avión privado. Cobra até 250.000 euros por conferencia.Asesora empresas e gobernos. Entre eles o presidente de Kazaxistán, Nursultán Nazarbaiev, denunciado por Amnistía Internacional, a familia real de Kuwait, o fondo de investimento dos Emiratos Árabes Unidos e é consultor permanente de JP Morgan, que foi multado con 1.200 millóns de euros pola súa complicidade co autor do maior calote da historia, Bernard Madoff. Blair cobrou 1,2 millóns de euros por un informe para unha empresa surcoreana con intereses no Kurdistán iraquí. Lembremos que Blair promoveu a invasión que permite que esa empresa traballe en Iraq.


                  Tony Blair liderou un partido político chamado Labour Party, Partido do Traballo. Defende ese partido os intereses das traballadoras fronte ao capital? Non, os gobernos de Blair continuaron as políticas iniciadas por Margaret Thatcher. Respondendo á pregunta de cal era o seu principal logro político, esta contestou “Tony Blair e o novo laborismo. Obrigamos os nosos adversarios a mudaren de opinión”9. É urxente volver crear en Europa forzas políticas das traballadoras, polas traballadoras e para as traballadoras.


                  Fonte: Barbara Celis, “Un millonario llamado Tony Blair”, El País, 12 de xaneiro de 2014.

        	Constituír unha rede de dirección central da economía. Algúns actores moi importantes nesta rede de dirección central son, ademais das grandes empresas multinacionais, bancos de investimento e axencias de cualificación, organismos como o BM e o FMI e clubs como Bilderberg, Trilateral, Davos, nos que atopamos os mesmos protagonistas que na propiedade das axencias de cualificación.

      


      


      1.4. Os Estados ceden a súa soberanía ás axencias de cualificación privadas


      Lembremos que a función das axencias de cualificación é a de valorar a fiabilidade, a solvencia dos activos financeiros emitidos polos axentes económicos, para que as persoas ou institucións interesadas na súa adquisición poidan valorar o risco que asumen. En realidade as axencias de cualificación son moi pouco fiábeis. O fracaso dos seus prognósticos foi estrepitoso no período que precedeu a crise. Entre principios de 2006 e xuño de 2007 outorgaron a nota máxima a miles de valores baseados en créditos hipotecarios de pouco valor e outros activos tóxicos. Poucos meses despois, máis do 90 por cento dos valores que obtiveran a máxima cualificación foron degradados á cualificación máis baixa, a de bonos lixo. Os investidores que compraran os títulos deberon asumir as perdas sen que as axencias respondesen de responsabilidade ningunha. Esta escasa fiabilidade non é estraña de considerarmos o ritmo de traballo das axencias en comparanza cos medios dos que dispoñen. Segundo os estándares das propias axencias a cualificación dun produto debería levar entre catro e oito semanas de traballo para redactar entre 120 e 280 páxinas. No período previo á crise o tempo de elaboración dun informe reduciuse até un par de días. Calcúlase que cada analista contratado polas axencias elaboraba unha media de 760 relatorios anuais. Moitos dos relatorios son unha sucesión de corta e cola sen investigación ningunha que os soporte. Os analistas das axencias intercambiaban correos electrónicos nos que recoñecían que os produtos que cualificaban como AAA non valían nada. “Esperemos que cando esboroe este castelo de naipes nosoutros xa sexamos ricos e esteamos xubilados”, ou “poderían estruturar un par de vacas e adxudicariámoslle o mesmo unha boa cualificación” (Rügemer, 157 e ss.).


      Foron os propios Estados os que decidiron entregarlle ás axencias o poder de cualificaren solvencia dos activos financeiros, primeiro os emitidos por empresas e entidades financeiras privadas, máis tarde a das emisións de débeda pública. En 1934 o goberno de Roosevelt conferiu licencias a auditores privados para comprobaren a corrección dos balances de bancos e empresas privados. Nos anos 70 a SEC outorgou licencias a sete axencias e eximiunas de calquera responsabilidade mesmo en caso de fraude, ademais as axencias convertéronse en asesoras permanentes do Goberno dos EUA. Nos anos 80 as axencias abriron oficinas no segundo centro financeiro máis importante do mundo, Londres. Posteriormente a UE aceptou que as tres grandes axencias cualificasen as emisións de débeda dos seus Estados. As tres axencias teñen as súa sedes centrais en paraísos fiscais. Se en 1975 as axencias cualificaban as emisións de só 5 Estados, en 1990 xa eran 68, en 2000 191 e desde 2002 a práctica totalidade dos Estados existentes. A importancia das axencias fortalécese ao estabelecerse a “gran coalición, a principios dos anos noventa, entre o Goberno dos EUA, baixo William Clinton, o Fondo Monetario Internacional (FMI), a Comisión Europea (CE) e as principais multinacionais financeiras.” (Rügemer, 57). Os estados concedéronlle graciosamente o poder de cualificaren os activos financeiros ás axencias de cualificación, ao facéreno estaban a ceder soberanía a empresas privadas do sector financeiro e fortalecendo os elementos máis especulativos do capital. A cesión de competencias propias da soberanía pública é un elemento central do proceso de globalización que entrega poder á clase corporativa e desarma os poderes públicos. A gran coalición traballa activa e incesantemente para desarmar os poderes públicos e ceder os instrumentos de soberanía económica aos grandes capitais privados. Estes utilizan ese poder para imporen políticas favorábeis aos intereses do gran capital, tanto mediante os relatorios, agora obrigatorios, sobre a solvencia da débeda pública como mediante anuncios, comentarios e declaracións. En 2002 S&P ameazou o Goberno alemán coa perda da cualificación AAA para que avanzase nas reformas, especialmente do mercado de traballo. En 2011 filtrou unha posíbel rebaixa da cualificación da débeda francesa co que provocou o encarecemento dos bonos soberanos dese país. No mesmo ano esixiu do Goberno austríaco un corte radical dos gastos. Tamén en 2011 criticou os gobernos dos países europeos máis poderosos pola debilidade coa que estaban a tratar os países deficitarios e ameazou con rebaixar a cualificación simultánea de 15 países da eurozona (Rügemer, 133). As axencias estiveron especialmente activas nas crise financeira, da que foron en gran medida responsábeis ao cualificaren como seguros activos tóxicos, en especial as subprimes, para favoreceren o proxecto político e económico da clase corporativa internacional,


      


      Fica claro, como se ve, que as axencias non apoian unicamente as prácticas neoliberais dos seus clientes, senón que elas mesmas queren forzalas mediante intervencións políticas concretas. O obxectivo é conseguiren un Estado poderoso, armado cara a dentro e cara a fóra, que manteña os salarios e os servizos sociais baixo mínimos e que privilexie os beneficiarios do capital (Rügemer, 135).


      


      
        
          9 Jones, Owen (2013), Chavs, la demonización de la clase obrera, p. 301.

        

      

    

  



OEBPS/Images/Figura3_fmt.png
Fondos de
alto risco

Bancos de
Investimen
to

Grandes
empresas






OEBPS/Images/Figura2_fmt.png
Clase corporativa

internacional

Empresas Banco
transnacionais Mundial
pw— Fondo
internacionais de Monetario
gobemo ccondmico Intenacional
- Banco de
Axencias de Pagamentos
cualificacion Intemacional
P p— Comisién Trilateral
daclase Club Bilderberg
corporativa Reunion de Davos
Heritage Foundation
) Cato Institute
Think Tanks Chatham House
Fedea
Medios de

comunicacion






OEBPS/Images/figura1nova_fmt.png
Capitalismo occidental

Clase corporativa internacional I Grao de concentracién da rede de control

72

Unién Europea

Quen manda realmente na UE? [ Estruturas de poder na UE

7

Reino de Espafia

Clases sociais no Reino de Espafia I Grao de concentracién da rede de control

\~Z

Nacional

Evolucién das clases sociais en Catalufia | As clases sociais en Galiza







OEBPS/Images/IMAXENCAPAAlendacastaGR_fmt.png
Xabier Pérez Davila

lén da casta

Un ensaio sobre o poder e as

clases sociais no século XXI

&
p EDICIONS L
LAIGVENTS 25

ENSAIO







